
Acharyastavah

ಆಚಾರ್ಯಸ್ತವಃ

ಶ್ರುತ್ಯುಕ್ತೌ ನಷ್ಟಶಕ್ತೌ ಬತ ಜಡಮತಿಭಿಃ ಶಾಸ್ತ್ರಸಾರ್ಥೇ ಹತಾರ್ಥೇ
ಶಿಷ್ಟಾಚಾರೇಽಸ್ತಸಾರೇ ಪ್ರತಿದಿಶಮನಿಶಂ ಸಾಧುಲೋಕೇ ಸಶೋಕೇ .

ಧ್ವಸ್ತೇ ಧರ್ಮೇ ಪ್ರಶಸ್ತೇ ಕಲಿಪುರುಷಮೃಷಾಪೌರುಷೇ ಜಾತಪೋಷೇ
ಶಂಭುಃ ಶ್ರೀಶಂಕರಾತ್ಮಾ ಸಮಜನಿ ಜಗತಸ್ತ್ರಾಣಹೇತೋರ್ಧರಣ್ಯಾಂ .. 1..

ಆದಾವಾಧಾಯ ತಾಂಸ್ತಾನ್ನಿರುಪಮನಿಜವಾಗ್ವೈಖರೀಭಿಃ ಸಮಂತಾ-
ಚ್ಛಿಷ್ಯಾನ್ನಾಸ್ತಿಕ್ಯದೂರಾನವಿರತಮಪಿ ತತ್ಸಂಪ್ರದಾಯಪ್ರವೃತ್ತ್ಯೈ .

ಕೃತ್ವಾ ಭಾಷ್ಯಾಣಿ ತೇಷಾಂ ಪ್ರವಚನನಿಯತಿಂ ಕಲ್ಪಯಿತ್ವಾ ಮಠೇಷು
ವ್ಯಾಖ್ಯಾಸಿಂಹಾಸನಂ ದ್ರಾಗಲಮಕೃತ ಯತಿಃ ಶಾರದಾಪೀಠ ಏಷಃ .. 2..
ಯಸ್ಮಿನ್ನದ್ವೈತವಿದ್ಯಾವಿವರಣಸರಣಿಪ್ರೌಢಿಮಾಟೀಕಮಾನೇ
ವೇದೈಃ ಖೇದಃ ಸಮೋದೈ ಸಹ ಸಕಲಪುರಾಣೇತಿಹಾಸೈರ್ನಿರಾಸೇ .

ಚಾರ್ವಾಕೈಃ ಶೋಕಮೂಕೈರಜನಿ ಗತಮದೈಸ್ತತ್ರಸೇ ಬೌದ್ಧಭೇದೈ-
ಜೈನೈರ್ದೀನೈರ್ಬಭೂವೇ ನಿಜಮತವಿಮುಖೈಃ ಕಾಪಿಲೈಃ ಕ್ವಾಪಿ ಲಿಲ್ಯೇ .. 3..

ಜಗದ್ಗುರೋರಾದಿಮಶಂಕರಾರ್ಯಾದದ್ಯಾಪ್ಯವಿಚ್ಛಿನ್ನತಯಾ ಗುರೂಣಾಂ .

ಪರಂಪರಾ ಯತ್ರ ಚಕಾಸ್ತಿ ಸೋಽಯಮಾಸ್ತೇ ಮಠಃ ಶೃಂಗಗಿರೌ ಪುರಾಣಃ .. 4..
ಶ್ರೀವೇದಭಾಷ್ಯಕರ್ತಾ ವಿದ್ಯಾರಣ್ಯೋ ಮುನಿರ್ಯಮಧಿತಷ್ಠೌ .
ಅನುಪಮಮಹಿಮಾ ಸೋಽಯಂ ಶೃಂಗಗಿರೌ ಭಾತಿ ಶಾರದಾಪೀಠಃ .. 5..
ಜ್ಞಾನವೈರಾಗ್ಯಭಕ್ತೀನಾಂ ಧಾಮಭಿಃ ಪುಣ್ಯನಾಮಭಿಃ .
ಅನ್ಯೈಶ್ಚ ಯತಿಮೂರ್ಧನ್ಯೈರೇಷ ಪೀಠೋ ವಿಭೂಷಿತಃ .. 6..
ಏವಂ ಕ್ರಮೇಣ ಗುರುಭಿಃ ಪರಿಶೋಭಿತಸ್ಯ
ಪೀಠಸ್ಯ ಲೋಕಸುಕೃತೇನ ಕೃತಾವತಾರ .

ಶ್ರೀಮಚ್ಛಿವಾಭಿನವಪೂರ್ವನೃಸಿಂಹಭಾರ-
ತ್ಯಾಖ್ಯೋ ಮುನೀಂದುರವಹನ್ಮಹದಾಧಿಪತ್ಯಂ .. 7..

ಆಸ್ತಾಂ ನಾಮ ಜಗದ್ಗುರೋರ್ಯತಿಪತೇರಸ್ಯಾನವದ್ಯಾ ಪರಾ
ವಿದ್ಯಾ ಸಾಪಿ ತಪಸ್ವಿತಾ ನನು ಪರಾನೇಷೋಽತಿಶೇತೇ ಯಯಾ .

ಮಂದಸ್ಮೇರಮುಖಾರವಿಂದವಿಗಲನ್ಮಾಧ್ವೀಝರೀ ಭಾರತೀ
ಸಿಕ್ತಾ ಶಾಂತಿರಸೇನ ನಃ ಸ್ಮೃತಿಗತಾ ಚಿತ್ತೇ ವಿಧತ್ತೇ ಮುದಂ .. 8..

ಆಚಾರ್ಯಸ್ತವಃ

ಕ್ವಚಿದ್ವಾಗ್ಮಿತ್ವಂ ಸ್ಯಾತ್ಕ್ವಚನ ವಿಷಯಜ್ಞತ್ವಮುಭಯಂ
ನ ಖಲ್ವೇತತ್ಪ್ರಾಯಃ ಪರಿಕಲಿತಮೇಕತ್ರ ಮಿಲಿತಂ .

ಇದಃ ನಃ ಸೌಭಾಗ್ಯಂ ಯದುಭಯಮದರ್ಶಾಮ ತದಿದಂ
ಯತೀಂದ್ರೇ ಶೃಂಗಾದ್ರಿಸ್ಥಿರಚಿರಮಹೀಯೋಮಠಪತೌ .. 9..

ಆಮೂಲಾದಭಿದಧ್ಮಹೇ ಕಥಮಿವ ಶ್ರೀಮದ್ಗುರೂಣಾಂ ಮಹೋ-
ಪನ್ಯಾಸೇ ವಿಷಯಾವಮರ್ಶಸರಣಿಂ ವಿಶ್ವಪ್ರಿಯಂಭಾವುಕಾಂ .

ನೂನಂ ನೂತನವಾದಿಹೈತುಕಮನಸ್ತೋಷೋದಯಂ ತನ್ವತೀ
ನಿರ್ದೋಷಾ ಚ ಗುಣಾಧಿಕಾ ಚ ಸಪರಿಷ್ಕಾರಾ ಚ ಸಾ ರಾಜತೇ .. 10..

ತರ್ಕಾತರ್ಕಿಪಟೀಯಸೀಭಿರಭಿದಾಸಿದ್ಧಾಂತಸೌವಾದವಾ-
ಸ್ವಾದೈಕಪ್ರವಣಪ್ರವೀಣಪರಿಷತ್ಪ್ರಾಪ್ತಪ್ರಶಂಸೋಕ್ತಿಭಿಃ .
ಶ್ರೀಮಚ್ಛೃಂಗಗಿರಿಸ್ಥಪೀಠಮಠಯೋರೀಶಸ್ಯ ಷಡ್ದರ್ಶನೀ-
ಸಾರಾದೃನುಣತೀಭಿರಸ್ಯ ಯಮಿನೋ ವಾಚಾಭಿರೋಜಾಯಿತಂ .. 11..

ಬ್ರಹ್ಮೈಕತಾರಸಮಯೇ ಸಮಯೇಯಮೀಂದ್ರ-
ಸ್ತುರ್ಯಾಶ್ರಮಾನುಗುಣಸದ್ಗುಣಜಾತಪೂರ್ಣಂ .

ಶ್ರೀಚಂದ್ರಶೇಖರಪದೋತ್ತರಭಾರತೀಂದ್ರ-
ಮನ್ವಗ್ರಹೀನ್ಮಹಿತಪೀಠಮಠಾಧಿನಾಥಂ .. 12..

ಆಚಾರ್ಯವರ್ಯಮಹನೀಯನಿದೇಶವರ್ತೀ
ದೀಪಃ ಪ್ರವರ್ತಿತ ಇವ ಪ್ರಗುಣಃ ಪ್ರದೀಪಾತ್ .

ಸ್ನೇಹೋಜ್ಜ್ವಲಃ ಪ್ರಕಟಿತಾಖಿಲವಸ್ತುತತ್ತ್ವಃ
ಕ್ಷೇಮಂಕರೋ ವಿಜಯತೇಯತಿಸಾರ್ವಭೌಮಃ .. 13..
ಅಭೇದೈಕತ್ವಂ ನಃ ಕಲಯತಿ ಸಮಸ್ತೇಷು ಸುಧಿಯಾಂ
ವಿಶಿಷ್ಟೈಕಾರ್ಥ್ಯಾಯ ಪ್ರಕಟಯತಿ ಶಕ್ತಿಂ ಪ್ರತಿನವಾಂ .

ವ್ಯಪೇಕ್ಷಾಭಾವೇನ ಪ್ರಸರತಿ ಚ ಪಶ್ಚಾನನಮತೋ
ಜಹತ್ಸ್ವಾರ್ಥಾ ವೃತ್ತಿರ್ಜಯತಿಯತಿವರ್ಯಸ್ಯ ಜಗತಿ .. 14..

ಸಾರಸಹೃದಯಾಮೋದಂ ವಿದಧಾನೋಽನ್ತಸ್ತಮೋ ವಿಭಿಂದಾನಃ .
ಸತ್ಪಥವಿಕಾಸಹೇತುರ್ಮಹೋದಯೋ ಜಯತು ಹಂತಯತಿರಾಜಃ .. 15..
ಸಾರಾಸಾರವಿಚಾರಚಾರುಮನಸಾ ಸೌಜನ್ಯಧನ್ಯಾತ್ಮನಾ
ಕಾರುಣ್ಯಾಮೃತವರ್ಷಿಹರ್ಷಿವಚಸಾ ವಿದ್ಯಾಸಮುದ್ಯೋತಿನಾ .

ಲೋಕಾನುಗ್ರಹತತ್ಪರೋಗ್ರತಪಸಾ ಶಿಷ್ಯಾಃ ಸನಾಥಾಃ ಸದಾ
ಜೀಯಾಸುಃ ಸಹಚಂದ್ರಶೇಖರಪದಶ್ರೀಭಾರತೀಯೋಗಿನಾ .. 16..

ಶ್ರೀಮನ್ಮಠಾಧಿಪತಿಭಾವಭರಾದರಸ್ಯ

ಯತ್ಸಪ್ತವಿಂಶತಿರಗಾತ್ಪರಿವತ್ಸರಾಣಾಂ .

ಸ್ಥಾನೇ ತದೇಷ ಸಕುತೂಹಲಮಾಪ್ತಶಿಷ್ಯ-
ವರ್ಗೋ ಮಹೋತ್ಸವಮುಪಕ್ರಮತೇಽತ್ರ ಕರ್ತುಂ .. 17..

ಆಚಾರ್ಯಮಾದೃತಮುಪಾಸ್ಸ್ವ ಯಥೈವ ದೇವ-

ಮಿತ್ಯೇವಮಾದಿಶತಿ ವಾಗನಪಾಯಿನೀ ನಃ .
ಇತ್ಥಂ ಶ್ರುತೇರಭಿಮತಂಯದಿ ವೇದ ಕೋಽಪಿ
ಸೋಽಯಂ ಮಹೋತ್ಸವಮಿಮಂ ನ ಕಥಂ ಕರೋತು .. 18..
ಮಹೋತ್ಸವೇಽಸ್ಮಿನ್ಮಹಿತೈರನೇಕೈರನನ್ಯಸಾಧಾರಣಭಕ್ತಿಪೂತೈಃ .
ಸಮರ್ಪಿತಂ ಸದ್ರಸವಾಙ್ಮಯಾರ್ಹಪುಷ್ಪಾಂಜಲಿಂ ಸ್ವೀಕುರುತಾಂಯತೀಂದ್ರಃ .. 19..
ಸ್ವಾಧೀನಕುಶಲಸಿದ್ಧೇರಸ್ಯ ಕೃತೇ ನಾಸ್ತಿ ಕಿಮಪಿ ಸಂಪ್ರಾರ್ಥ್ಯಂ .

ಶಿಷ್ಯಾನುಶಿಷ್ಟಿಹೇತೋಃ ಶರದಃ ಶತಮೇಷ ಜೀವತಾದ್ಯೋಗೀ .. 20..

ಮಹಾಮಹೋಪಾಧ್ಯಾಯೇನ ವಾತ್ಸ್ಯಶ್ರೀಕೃಷ್ಣಸೂರಿಣಾ .

ಪುಷ್ಪಂ ಪಂಡಿತರಾಜೇನ ನವ್ಯಬಾಣೇನ ನೀಯತೇ .. 21..

ಇತಿ ಕೃಷ್ಣಮಾಚಾರ್ಯೇಣ ವಿರಚಿತಃ ಆಚಾರ್ಯಸ್ತವಃ ಸಂಪೂರ್ಣಃ .
(ಅಭಿನವಭಟ್ಟಬಾಣ-ಪಂಡಿತರಾಜ-ಮಹಾಮಹೋಪಾಧ್ಯಾಯ–ಇತ್ಯಾದಿಬಿರುದಭಾಜಾ
ರಾಯಪೇಟ್ಟೈ ಕೃಷ್ಣಮಾಚಾರ್ಯೇಣ ವಿರಚಿತಃ)
(Author Mahamahopadhyaya, Abhinavabhattabana,

Panditaraja, R. V. Krishnamachariar, Kumbakonam.)

A string of twentyone stanzas depicting the greatness of

Sringeri, the grandeur of the Advaita Philosophy enunciated by

Sri Sankarabhagavatpada, the achievements of his successors

in the Sarada Pitha, notably of Suresvara, Vidyaranya

and Sacchidananda Sivabhinava Nrisimha Bharati and of Sri

Chandrasekhara Bharati who is indeed like the lamp lit from

the parent lamp increasing and excelling in all its brightness

and radiance.

